
				Prawfddarllenwyd y dudalen hon
Nosbarth y Ddwy Afon. Bu farw Medi 14, 1829, yn 80ain
mlwydd oed.

LEWIS MORRIS.—Ganwyd ef yn Nghoed-y-gweddill, yn agos
i Lwyngwril, Mehefin, 1760. Yr oedd yn ddyn mawr o gorffolaeth, mwy nag odid neb yn y wlad. Efe oedd y penaf un yn ei ardal mewn campau a phob drygioni; ac yr oedd yn erlidiwr
mawr ar grefydd. Cafodd ei argyhoeddi yn 1789, yn Machynlleth, yn dra damweiniol, pan yr oedd wedi myned yno i races ceffylau. Dywedai wedi myned adref ei fod yn ddyn
colledig. Ei fam a ddywedai wrtho, "Tydi yn ddyn colledig!
Nac ydwyt; nid wyt ti wedi lladd neb, na lladrata, na phuteinio, nid oes bosibl dy fod yn golledig." Dechreuodd bregethu
yn y flwyddyn 1791, cyn pen dwy flynedd ar ol argyhoeddi.
Wedi hyny, fe wnaeth lawer o ddrwg i achos y diafol, a llawer
o dda i achos Iesu Grist. Yr oedd yn bur anllythyrenog yn
nechreu ei weinidogaeth, ond gwnelai sôn am dano ei hun
ymhob man lle yr elai, gan faint ei zel a'i ymroddiad gyda
chrefydd yr Iesu. Deuai llawer i wrando arno ef na ddeuent i
wrando ar neb arall. Ysgrifenodd hanes ei fywyd ei hun, rai
blynyddau cyn marw, a chafodd or-oesi, fel yr arferai ddweyd,
dair oes o bregethwyr. Mae yr hanes a rydd am dano ei hun,
ac am y wlad yn nechreu ei oes, yn dra dyddorol. Cymerai
arno ei hun gryn lawer o lywodraeth ac awdurdod yn Nghyfarfod Misol ei sir am dymor lled faith. Bu farw Mawrth 11eg,
1855, yn yr oedran patriarchaidd o 95.

